Nafarroako Parlamentuko Mahaiak, 2018ko irailaren 3an egindako bilkuran, Eledunen Batzarrari entzun ondoren, erabaki hau hartu zuen, besteak beste:
1. Izapidetzeko onartzea Ana María Beltrán Villalba andreak aurkezturiko mozioa, zeinaren bidez Nafarroako Gobernua premiatzen baita Nafarroako polizia-patruila guztietan geoposizionamendu-sistema ezar dezan, bai eta Larrialdi Areto Bakarra ere.
2. Nafarroako Parlamentuko Aldizkari Ofizialean argitara dadin agintzea.
3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.
Iruñean, 2018ko irailaren 3an
Lehendakaria: Ainhoa Aznárez Igarza
MOZIOAREN TESTUA
Nafarroako Alderdi Popularreko foru parlamentarien elkarteko Ana Beltrán Villalba andreak, Legebiltzarreko Erregelamenduan ezarritakoaren babesean, honako mozio hau aurkezten du, Osoko Bilkuran eztabaidatzeko. Mozioaren bidez, Nafarroako Gobernua premiatzen da Nafarroako polizia-patruila guztientzako geoposizionamendu-sistema bat ezar dezan, bai eta larrialdi-areto bakarra ere.
Nafarroak urteak daramatza bertan diren polizia-patruila guztiak berehala geolokalizatu ahal izatea ahalbidetuko duen sistema bat lantzen; halatan, poliziak esku hartzea eskatzen duen larrialdi-egoera batean, 112-SOS Nafarroaren Larrialdi Aretoak gertalekutik hurbilen dagoen patruila bidali ahal izanen luke, herritarrei arretarik onena ematea bermatuta hartara.
Sistema hori, Barneko zuzendari nagusiak prentsari egindako adierazpenen arabera, teknikoki abian jar liteke jada; izan ere, ibilgailuek horretarako sarbidea daukate jada.
Aldi berean, zenbait polizia-sindikatu Larrialdi Areto Bakarra eskatzen ari dira –Udaltzaingoaz eta Foruzaingoaz gain, Guardia Zibila eta Polizia Nazionala ere hartuko lituzkeena–, gertaeraren baten abisua jasoz gero berehalakoa izan dadin koordinazioa.
Azken hilabeteotako zenbait kasutan ikusi ahal izan dugu iragan legegintzalditik ezarrita dagoen egungo koordinazio-ereduak badituela zenbait akats, deskontrol-egoera eragiten dutenak. Egoera horiek, ordea, ekidin litezke polizia-patruilen geoposizionamenduari nahiz larrialdi-areto bakarrari esker.
Horregatik guztiagatik, honako erabaki proposamen hau aurkezten dugu:
1. Nafarroako Parlamentuak Nafarroako Gobernua premiatzen du geoposizionamendu-sistema bat ezar dezan hiru hilabeteko epean, Nafarroan diren polizia-patruila guztietan, horiek denak lokalizatuta eduki ahal izateko eta, gertaeraren bat izanez gero, gertalekutik hurbilen dagoena eta gertaera horretarako hobeki prestatuen dagoena bidali ahal izateko.
2. Nafarroako Parlamentuak Nafarroako Gobernua premiatzen du hiru hilabeteko epean sor dezan Larrialdi Areto Bakarra, Udaltzaingoaren, Foruzaingoaren, Polizia Nazionalaren eta Guardia Zibilaren presentzia fisikoa izanen duena, halako moduan non berehalakoa izanen den Nafarroan jarduten diren polizia kidegoen arteko koordinazioa.
Iruñean, 2018ko abuztuaren 30ean
Foru parlamentaria: Ana Beltrán Villalba
